Nafarroako Parlamentuko Mahaiak, 2009ko apirilaren 20an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Aitor Etxarri Pellejero jaunak aurkeztutako galdera, gaizkata haztearen gaineko proiektuari, ekoizpenari eta ingurumen-azterlanei buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

Nafarroa Bai parlamentu-taldeko foru parlamentari Aitor Etxarri Pellejerok, Legebiltzarreko Erregelamenduan xedatuaren babesean, honako galdera hau egin dio Nafarroako Gobernuari, idatziz erantzun diezaion:

Piscifactoría de Sierra Nevada Granadako enpresak, Caviar de Riofrío marka ekoiztu eta merkaturatzen duenak, bi arrain-haztegi erosi zituen Nafarroan –bata Esan eta bestea handik 60 kilometrora–, gaizkatak hazteko eta haien arrabetatik ateratzen den kabiarra ekoizteko.

2008ko maiatzaren 12an, Baluarten eginiko Barazkiak bizi Batzarrean, ofizialki aurkeztu zen Erresumako kabiarra marka.

Esako instalazioetan, non duela mende erdia hasi ziren amuarrainak hazten, tamaina desberdineko 120.000 gaizkata biziko dira. Hazkuntza hiru alditan eginen da: lehenengo bietan, gaizkata eme helduak eramanen dira eta horien hazkuntza eta ekoizpena aztertuko dira. Hirugarren aldian –2011ko urrian, aurreikusten denez–, asmoa da enpresaren produkzio osoa Nafarroan egitea, Esako uretan hazitako animaliekin.

Lehenengo gaizkata emeak 2008ko maiatzean hasi ziren ekartzen Nafarroako arrain-haztegira. Nafarroan abian jarri den esperientzia hau Acipenser naccarii (Adriatikoko gaizkata) espeziean oinarritu da, eta Esako arrain-haztegia dagoen tokia Europar Batasunaren Intereseko Lekua da.

Kontuan hartuta egoera hori eta Acipenser naccarii (Adriatikoko gaizkata) espeziea ez dela bertako espezie bat, parlamentari honek hau jakin nahi du:

–Zer azterlan egin dira eta zer neurri hartuko dira Acipenser naccarii (Adriatikoko gaizkata) gaizkata motak Europar Batasunaren Intereseko Leku batean ingurumenari eragin ahal dizkion kalteen inguruan?

– Zein da produkzioaren egungo egoera?

– Proiektuaren espedientearen kopia jaso nahiko nuke.

